
Tutup kepala dan jenayah seks

ALKISAHNYA, minggu lalu, teman ada sentuh mengenai persoalan isi dan
kulit. Teman tekankan mengenai pentingnya kita membezakan di antara form
dan substance. Teman timbulkan perkara itu kerana percaya kebanyakan kita
tumpu dan titik berat perkara kecil yang tidak berkesan dalam memaju atau
mempertahankan umat Islam.
  Jumaat lalu, Presiden Umno, Datuk Seri Dr Mahathir Mohamad sebut pula
sesuatu yang hampir serupa. Menurutnya, walaupun agama Islam membebaskan
wanita daripada budaya Arab Jahiliah, ketidakadilan kepada wanita
berulang. Malah katanya, ada yang mendakwa semua masalah sosial adalah
disebabkan wanita.
  Memang ada percubaan dibuat untuk mengasingkan wanita supaya mereka
tidak dapat goda lelaki. Tetapi lelaki tidak pula jadi lebih baik kerana
tindakan itu.
  Nak sebut memang malu. Tetapi hakikatnya di negara kita jenayah yang
disebabkan nafsu seks lebih kerap berlaku di kalangan orang Melayu yang
Islam berbanding bukan Melayu. Adakah ajaran Islam itu salah? Tidak.
Ajaran Islam tidak salah. Yang salah ialah kita yang lebih mengutamakan
soal aurat daripada kesan menutup aurat terhadap moral kita.
  Kerana itu, teman ulangi apa yang diperkatakan oleh Presiden Umno itu.
Mungkin ramai yang setuju. Barangkali ada yang tidak setuju. Cuma teman
fikir ada baiknya alim ulama kita lihat apa yang diperkatakan oleh Dr
Mahathir itu. Wajar juga dipertimbang dan dikaji dari segi tauhidnya,
fiqahnya atau pun daripada perspektif umum.
  Berikut teman sedut ucapan Dr Mahathir yang ada kaitannya dengan form
and substance itu.
  "Demikian juga dengan menutup aurat. Tujuan menutup aurat ialah kerana
di zaman Nabi, Arab Jahiliah mempunyai nafsu yang kuat sehingga sering
menculik dan merogol wanita daripada kabilah lain. Kesannya ialah
peperangan antara mereka tidak pernah tamat.
  Tetapi pada zaman ini di Malaysia kita amat keras berkenaan menutup
aurat. Hukuman keras disediakan terhadap mereka yang melanggar larangan
itu. Orang yang menutup aurat ini membuang bayi, mendera dan membunuh
anak, merogol dan melakukan berbagai-bagai jenayah seks tidak kita kaitkan
dengan tujuan menutup aurat. Seperti juga dengan penyediaan kuda dan
pedang tidak menakutkan musuh, dan ukiran dan lukisan rupa bentuk binatang
dan manusia tidak disembah sebagai berhala, menutup aurat sudah hilang
kesannya. Ini bukan bermakna al-Quran salah. Yang salah ialah kita kerana
kita mengutamakan penutupan aurat dan bukan pencegahan jenayah nafsu dan
seks yang menjadi tujuan utama ajaran Islam. Seperti juga dengan gambar
dan ukiran yang tidak lagi dapat kita cegah, pendedahan aurat dapat
dilihat oleh semua orang Islam pada zaman ini. Tekanan yang penting ialah
pendidikan moral Islam dan bukan menunjuk perbezaan rupa antara orang
Islam dan orang bukan Islam kerana ini tidak mencegah jenayah seks yang
begitu berleluasa dalam masyarakat orang Islam.
  Kerana tekanan yang salah, kerana keutamaan kepada cara dan tidak kepada
tujuan maka hari ini orang Islam bersengketa sesama sendiri, berpecah
belah dan lemah. Musuh sebenar tidak dipedulikan. Kawan dan saudara
seagama dikecam dan dijadikan musuh kerana dianggap kurang Islam. Di
seluruh dunia Islam, inilah yang sedang berlaku. Asalkan sesuatu itu
didakwa sebagai kehendak Islam, perbuatan lain yang terang-terang tidak
Islam dihalalkan. Demikian fitnah dan tuduhan bermacam-macam dibuat



sehinggalah pembunuhan orang Islam lain juga dihalalkan kerana mengejar
apa yang didakwa sebagai tuntutan Islam.
  Menutup rambut di kepala mempunyai tujuan yang sama dengan menutup
aurat, iaitu untuk mengelak daripada berlakunya jenayah seks. Tidak siapa
yang melarang amalan ini tetapi ramai yang ingin memaksa lebih daripada
yang disuruh sehingga anak kecil dan orang amat tua juga mesti menutup
kepala mereka. Dan jangan kita lupa orang yang menutup kepala juga
melakukan jenayah seks tidak kurang daripada yang tidak menutup kepala.
Sebabnya ialah kerana kita mengutamakan menutup kepala dan bukan
pencegahan jenayah. Asalkan kita menutup kepala sempurnalah amalan kita."
                               (END)

